
PROFESSIONAL-PEDAGOGIK MADANIYATNING XOSSASI SIFATIDAGI 
INNOVATSIONLIKNING SHAXSIYAT DARAJASIDA NAMOYON BO‘LISH TASNIFLARI 

 
ХАРАКТЕРИСТИКА ПРОЯВЛЕНИЯ ИННОВАЦИОННОСТИ НА УРОВНЕ ЛИЧНОСТИ 

КАК СЛЕДСТВИЕ ПРОФЕССИОНАЛЬНО-ПЕДАГОГИЧЕСКОЙ КУЛЬТУРЫ 
 

THE CLASSIFICATION OF INNOVATIVENESS ON THE LEVEL OF AN INDIVIDUAL AS 
PROPERTY OF THE PROFESSIONAL PEDAGOGICAL CULTURE 

 
Qodirov Xasanboy Oribjonovich1 

 
1Qodirov Xasanboy Oribjonovich − Muhammad al-Xorazmiy nomidagi Toshkent 

axborot texnologiyalari universiteti Farg‘ona filiali, 
Telekomunikasiya texnologiyalar va kasb ta’lim 

Annotatsiya 

Maqolada zamonaviy madaniyatli shaxsning eng muhim jihatlari ochib berilgan. Pedagogning innovatsion 
faoliyati pedagogik madaniyat tarkibi sifatida talqin etilgan. Ijodiy tafakkurning yetakchi xossalariga e’tibor qaratilgan.Shu 
bilan birgalikda professional-pedagogik madaniyatning xossasi sifatidagi innovatsionlikning shaxsiyat darajasida 
namoyon bo‘lishiga oid fikrlar misollar asosida tahlil qilib berilgan. 

Аннотация 
В статье раскрываются наиболее значительные стороны современной культурной личности. 

Инновационная личность трактуется в качестве свойства культуры. Обращается внимание на ведущие 
черты творческого мышления, при этом на примерах анализируются представления о проявлении 
инновационности на уровне личности как признаке профессионально-педагогической культуры. 

Abstract 
In the article the important aspects of modern and cultural person are revealed. Pedagogical personality of 

innovative person is commented as a uniqueness of culture. Attention is paid to the leading features of creative thinking. 
At the same time, ideas about the manifestation of innovation at the level of personality as a feature of professional-
pedagogical culture are analyzed on the basis of examples. 

 
Kalit so‘zlar: pedagogik madaniyat, pedagogic texnologiya, innovatsion hayot tarzi, insonparvarlik 

pedagogikasi. 
Ключевые слова: педагогическая культура, педагогическая технология, инновационный образ жизни, 

гуманитарная педагогика. 
Key words: pedagogical culture, pedagogical technology, innovative lifestyle, humanitarian pedagogy. 

 
KIRISH 

Shaxsning kamol topish imkoniyatlariga nisbatan gumanistik jamiyatning bilimlar jamiyati 
sifatida shakllanishi haqidagi tasavvurga asoslangan yondashuvlar eʼtiborlidir. «Bunga erishish 
uchun hozirgi jamiyatni shunday oʻzgartirish, qayta qurish kerakki, bilimlar, madaniy boyliklar uning 
maʼnaviy, ijtimoiy-siyosiy va moddiy ishlab chiqarishlarida yaratilsin. Hozirgi jamiyatni bilimlarni 
yaratish va ularning amal qilishiga qayta yoʻnaltirishning zaruriyati, avvalambor, shu bilan 
belgilanadiki, yaxlit shaxsni shakllantirish va kamol toptirish, insonning mohiyati individum hayotda 
oʻzlashtirgan bilimlar majmui bilan belgilanishiga erishish yangi jamiyatning oliy maqsadi 
hisoblanadi». Shaxs innovatsion tipining oʻziga xos xususiyatlariga ham hozirgi jamiyat 
oʻzgarishining ayni shu gʻoyasidan kelib chiqib yondashiladi. 

Shu nuqtayi nazardan zamonaviy shaxsning A.Inkeles tomonidan taklif qilingan tahliliy 
modeli diqqatga sazovordir. Ushbu shaxsning eng muhim jihatlari quyidagilardir: 

1. Eksperimentlar, innovatsiyalar va oʻzgarishlarga ochiqlik. 
2. Fikrlar rang-barangligiga tayyorlik, oʻz dunyoqarashining oʻzgarishidan choʻchimasdan 

turli xil nuqtayi nazarlar mavjudligini tan olish. 
3. Oʻtmishga qarab emas, balki hozirgi zamon va kelajakka qarab moʻljal olish. 
4. Hayot toʻsiqlarini yengish qobiliyati.  
5. Ijtimoiy hayotda ham, shaxsiy hayotda ham maqsadlarga erishish uchun boʻlgʻusi 

harakatlarni rejalashtirish.  

6. Ijtimoiy hayotni tartibga solish va prognoz qilish imkoniyatiga ishonch koʻzi bilan qarash.  
7. Ishga qoʻshgan hissasi va kasbiy mahoratiga qarab haq toʻlanishiga boʻlgan ishonchga 

asoslangan odillik hissi. 
8. Maʼlumot va taʼlimni yuksak darajaga qoʻyish. 
9. Boshqalarning shaʼni va qadr-qimmatini ularning maqomi va mavqeyidan qatʼiy nazar 

hurmat qilish.  
ADABIYOTLAR TAHLILI VA METODLAR 

Zamonaviy shaxsning yuqorida zikr etilgan xususiyatlari u yoki bu talqinda turli 
tadqiqotchilarning asarlarida takrorlanadi. Ularda zamonaviy shaxsning umumiy xususiyati ijtimoiy 
hayotga moslashish yoʻli bilan oʻzini oʻzi oʻzgartirish qobiliyati emas, balki ijtimoiy hayotni 
oʻzgartirishga ham, oʻzini oʻzi oʻzgartirishga ham qaratilgan hayot mazmunini yaratish qobiliyati 
ekanligi qayd etiladi. Ijodga xos boʻlgan bu xususiyat shaxsiy jihatlar majmuini ham, shaxs 
innovatsion tipining atributiv belgisi sanalgan ijodiy tafakkurning umumiy xossalarini ham belgilaydi. 
Quyidagilar ijodiy tafakkurning yetakchi xossalari hisoblanadi: 

- ayni bir sharoitlarda muammo yechimining turli xil variantlarini topish qobiliyati; 
- ziddiyatli vaziyatning ziddiyatdan xoli yechimini topish qobiliyati.  
Bu qobiliyatlarning tegishli shaxsiy xususiyatlar bilan uygʻunligi innovatsionlikning zaruriy 

elementi sanalgan integrativ xossa – ijodkorlikning mohiyatini belgilaydi. 
Innovatsion shaxsning ayrim tipologik jihatlariga fransuz olimi M.Krozye asarlarida duch 

kelish mumkin. Ushbu muallif odamlarning tashabbus koʻrsatish qobiliyati hozirgi sharoitlarda 
rivojlanishning moddiy resurslarni boshqarishga qaraganda muhimroq omiliga aylanishini, ayni shu 
sababli raqobat kurashi moddiy resurslarni qoʻlga kiritish muammosi atrofida emas, balki tez 
yangilanish, innovatsiyalarni yaratish va amalga joriy etish qobiliyati atrofida avj olishini taʼkidlaydi. 
Xodimning yetakchi shaxsiy fazilatlari orasida kasbiy mahorat va bilimdonlik bilan bir qatorda 
tashabbuskorlik, innovatsion oʻzgarishlarga tayyorlik ham shu darajada ulkan ahamiyat kasb etadi. 
Bu fazilatlarning ishga solinishi esa taʼlim olishga tayyorlik va qobiliyatga bevosita bogʻliq boʻladi. 
Shu tariqa uzluksiz taʼlimning rivojlanishini harakatlantiruvchi kuchlar oʻzgaradi.  

Taʼlim faoliyatida innovatsiya subyektini shaxsiyat darajasida tiplarga ajratish borasida 
mavjud urinishlarda aslida innovatsion faoliyatga emas, balki innovatsiyaga boʻlgan munosabat oʻz 
aksini topadi. Boshqacha qilib aytganda, pedagog xodimlarning umumiy toʻplamida innovatsiyaga 
qarab moʻljal oluvchilarning guruhlari ajratiladi. Shu nuqtayi nazardan innovatsiyalarni amalga 
oshiruvchi subyektlarning quyidagi «ideal tiplari» ajratilgan Rojers tasnifi, bizningcha, diqqatga 
sazovordir: 

- novatorlar – yangilikka doimo ochiq; doim oʻz amaliyotida innovatsiyalarni oʻzlashtirishga 
harakat qiladilar; innovatorlarning kommunikativ muhitida yaxshi moʻljal oladilar; tavakkal qilishdan 
choʻchimaydilar; qaror qabul qilishni natijaga erishish jarayonini loyihalash asosida amalga 
oshiradilar; 

- boshlovchi amalga oshiruvchilar – soʻzning oʻz maʼnosida novatorlarga ergashadilar; 
ularning yutuqlariga qarab moʻljal oladilar, lekin tavakkal qilishga botinmaydilar; har bir 
innovatsiyani amalga oshirishga dadil qoʻl uradilar; oʻz ishlarini innovatsiyalarni joriy etish 
jarayonida olingan natijalarga baho berish asosida tashkil etadilar;  

- jarayonga birinchilardan boʻlib qoʻshilgan koʻpchilik – novatorlar va boshlovchi amalga 
oshiruvchilar ishida oʻzini oqlagan innovatsiyalarni oʻzlashtiradilar; oʻzini oqlagan innovatsiyalar 
bilan tanishish va oʻz qarori oʻrtasidagi masofa ancha uzoq; yoʻl tanlash erkinligi darajasining 
kattaligi bilan ajralib turadilar; harakatlarning turli variantlariga qarab moʻljal oladilar; 

- jarayonga kechroq qoʻshilgan koʻpchilik – har qanday innovatsiyaga ishonchsizlik bilan 
qaraydilar; oʻzlashtirishga taʼlim muhitining kuchli tazyiqi ostida qoʻl uradilar; yoʻl tanlashda erkin 
emaslar, chunki faqat professional muhitda tan olingan innovatsiyalarga qarab moʻljal oladilar; 

- ikkilanuvchilar – anʼanaviy qadriyatlar va ajdodlar tajribasiga qarab moʻljal olish; ushbu 
guruhning professional jihatdan oʻz qobigʻiga oʻralishiga imkoniyat yaratuvchi cheklangan 
kommunikatsion maydon; novatorlar hurmat qilinmaydi va tan olinmaydi; innovatsiya keng tarqalib, 
ijtimoiy meʼyorga aylanganidan keyingina oʻzlashtiriladi – 16%.  

Rojers taklif etgan tipologiyani modernizatsiya qilgan K.Angelovskiy ayni shu holatga 
eʼtiborni qaratishga majbur boʻladi. Tasnifning mazmunga oid asosini saqlagan holda, u tasnifni 
tashkil etish shaklini oʻzgartiradi. Bunda asosiy belgi sifatida, avvalgi holdagi kabi, mohiyat – 

pedagog sifati sanalgan innovatsionlik emas, balki innovatsiyani oʻzlashtirishga qoʻshilish vaqti 
amal qiladi. Natijada quyidagi taqsimlanish olinadi: 

- yangilikni u yangi boʻlgani uchunoq yaxshi deb hisoblaydigan novatorlar;  
- innovatsiyalarni ular pedagogik voqelikda paydo boʻlgani zahoti amalga joriy etish kerak, 

deb hisoblaydigan ilgʻorlar; 
- oldingi saflarda boʻlishga harakat qilmaydigan, lekin hammadan orqada qolishni ham 

istamaydigan va innovatsiyani u hamkasblarining aksariyati tomonidan qabul qilinganidan 
keyingina oʻzlashtirishga kirishadigan moʻtadillar – 17,78%; 

- yangilikka ishonch koʻzi bilan qarashdan koʻra koʻproq unga shubha bilan qaraydigan, uni 
koʻpchilikning jamoatchilik fikri yangilikni ijobiy baholaganidan keyingina tan oladigan oxirgidan bitta 
oldingilar – 8,03%; 

- «ishimizning toʻgʻriligiga ishonch hosil qilmagunimizcha hammadan orqada boʻlganimiz 
maʼqul» degan prinsipga binoan ish koʻruvchi oxirgilar.  

Yuqorida keltirilgan ikki tasnifda tizim sifatidagi va maxsus tashkil etilgan faoliyat sifatidagi 
innovatsiyaning muhim belgilari uning mohiyatini belgilovchi asoslar sifatida saqlab qolinmagan. 
Shaxs oʻz taqdirini oʻzi belgilashi natijasida tanlaydigan turmush sifatidagi innovatsiya bilan 
yangilikning vaziyat taqozosiga koʻra joriy etilishi oʻrtasidagi farq yoʻqolgan. Bu yangilik yaratuvchi 
bunyodkor bilan birovning mahsulotidan nusxa koʻchiruvchi hunarmand oʻrtasidagi farq emas. Zero 
nusxakashlik ham ijodning oʻziga xos shakli hisoblanadi. Bu yerda yoʻl tanlash erkinligi darajasidagi 
chuqurroq ziddiyat namoyon boʻladi. Taʼbir joiz boʻlsa, «zoʻraki innovator» gʻayritabiiy tipi paydo 
boʻladi. Ammo bu turdagi tipologiyalar taʼlim makonida tadqiqot va boshqaruv vositalari sifatida 
ancha keng tarqalgan.  

NATIJALAR VA MUHOKAMA 
Ayrim mualliflar «innovatsiyaning tavsifi innovatorlarga ishlanmalarning mualliflarinigina 

emas, balki gʻoyani yangi sharoitlarga ijodiy moslashtirishga muvaffaq boʻlgan oʻqituvchilarni ham 
kiritish imkoniyatini beradi», degan ancha toʻgʻri konseptual asosga tayanib, innovatorlarning 
ziddiyatli tipologiyasini tuzadilar. Motivatsiya belgisini asos sifatida belgilab, ular quyidagi tipologik 
guruhlarni taklif qiladilar: 

- sodda innovatorlar – «professional belgiga koʻra oʻz gʻoyalarini roʻyobga chiqarish 
obyektiga mansub boʻlmagan» innovatorlar, ularga «hatto adabiyotni oʻqitish metodikasini taklif 
qilayotgan fizika oʻqituvchisi»ni ham kiritish mumkin; 

- tadqiqotchilar – oliy oʻquv yurtlarining professor-oʻqituvchilar tarkibi va tadqiqot obyekti 
taʼlim tizimi sanalgan olimlar;  

- innovatorlikni oʻz burchi deb biladigan shaxslar – innovatsion faoliyat kasbiy vazifasi 
sanalgan mansabdor shaxslar (masalan, oliy taʼlim direktorining ilmiy ishlar boʻyicha muovini, 
psixolog va sh.k.); 

- ruhan innovatorlar – oʻz qadriyatlar tizimi, mustaqilligi va faolligi bilan ajralib turadigan, 
yangilikni izlashga ichki ehtiyoj, ruhiy holat sifatida qaraydigan shaxslar; 

- zoʻraki innovatorlar – innovatsion jarayonga maʼmuriyat koʻrsatmasiga muvofiq qoʻshilgan 
shaxslar. 

Bizning nazarimizda, taklif qilinayotgan tipologiyaning sifati shu darajada aniq va ravshanki, 
unga izohning hojati yoʻq. Faqat shuni qayd etish lozimki, ilgari surilgan tasniflash prinsipiga bu 
yerda qatʼiy rioya qilinmagan, chunki faoliyatning chinakam innovatsion mohiyatini aks ettiruvchi 
birdan-bir tip – «ruhan innovator» «sodda innovatorlar» orasida ham, «tadqiqotchilar» orasida ham, 
hatto «innovatorlikni oʻz burchi deb biladigan shaxslar» orasida ham uchrashi mumkin.  

Shu bilan birga, ushbu tadqiqotda stimul va motiv tushunchalarini ajratish asosida aktual 
motivatsiya belgilarining qiziqarli talqini taklif qilinadi. Ularning orasida quyidagilar bor: birinchi – 
oliy taʼlim taʼlimga munosabat; ikkinchi – yuzaga kelgan qiyinchiliklarni bartaraf etish niyati; 
uchinchi – innovatsion faoliyatning jalb qiluvchanligi. Ularni izchil qoʻllash taʼlim jarayonlari 
shakllanayotgan sharoitlardagi umumiy «ijtimoiy-pedagogik fon»ni aniqlashga ham, innovatsion 
faoliyat belgisiga koʻra pedagogik xodimlarning yanada aniqroq tipologiyasini topishga ham 
koʻmaklashadi. 

Hozirgi taʼlim amaliyotining holatini aks ettiruvchi maʼlumotlar tahlili natijasida chiqarish 
mumkin boʻlgan xulosa u yoki bu fikrni ifodalovchi ayrim guruhlarning foiz nisbatini taqqoslashdan 
iborat emas. Gap boshqa narsada: pedagogik xodimlar majmuining innovatsiyaga boʻlgan rang-
barang munosabatlarini ikkilamchi yoki bilvosita belgilar (aytaylik, taʼlim tizimining holatiga baho 

berish) asosida emas, balki professional-pedagogik madaniyatning sifati sanalgan 
innovatsionlikning oʻzlashtirilish darajasini hisobga olgan holda tiplarga ajratish zarurligida.  

XULOSA 
Taʼlim sohasidagi innovatsion jamoalar va innovatorlar ish amaliyotining nazariy tahlili, 

shuningdek, ijtimoiy-pedagogik voqelikning mazkur hodisasiga bagʻishlangan tadqiqotlar 
maydonida vujudga kelgan yondashuvlarni oʻrganish shaxsiyat darajasida professional-pedagogik 
madaniyatning sifati sanalgan innovatsionlik tipologiyasining quyidagi mezon koʻrsatkichlarini 
ajratish zarur, degan xulosaga kelish imkoniyatini beradi: 

- birinchidan, innovatsiya shaxsiy ahamiyatga molik qadriyat sifatida qabul qilinganmi; 
- ikkinchidan, innovatsiyaga taʼlim tizimini rivojlantirishning zaruriy ijtimoiy mexanizmi 

sifatida yondashish maʼqullanadimi; 
- uchinchidan, innovatsiya munosabatlarning yaxlit tizimi va oʻziga xos usulda tashkil etilgan 

faoliyat sifatida tushuniladimi; 
- toʻrtinchidan, bu munosabat oʻz kasbiy faoliyatini tashkil etishga nisbatan tatbiq qilinganmi; 
- beshinchidan, oʻz faoliyatida uni innovatsion tashkil etishning xususiyati qay darajada 

oʻzlashtirilgan.  
Professional-pedagogik madaniyatning xossasi sifatidagi innovatsionlikning shaxsiyat 

darajasida namoyon boʻlishining asosiy tiplariga kelsak, umuman olganda, yuqorida keltirilgan 
taqsimlashning toʻgʻriligi boshqa tadqiqot maʼlumotlari bilan korrelyatsiya darajasining yuqoriligi 
bilan tasdiqlanadi. Shunday qilib, tadqiqot natijalari tipologik guruhlarning tarkibiy tuzilishi bevosita 
pedagogik faoliyat muhitining innovatsionlik darajasi bilan belgilanishini koʻrsatadi. Bu hol 
innovatsiya kollektiv subyektining innovatsion oʻzaro aloqalar maydonidagi oʻrni va imkoniyatlarini 
atroflicha tahlil qilishga majbur etadi.  

